
ODLUKA
Žalbene komisije Vijeća za štampu u Bosni i Hercegovini 

po žalbi g. Mirsada Đulbića na tekst 
„A gdje je logika: Na Odmutu urađen prilaz za invalidne osobe, 
zapostavljena druga pitanja?!“ 
objavljen 11.01.2014. godine na portalu 072info.com
ŽALBA NIJE PRIHVAĆENA
Kodeks za štampu i online medije BiH nije prekršen
Žalbena komisija konstatuje da nema kršenja Kodeksa za štampu i online medije BiH. Autor teksta je kritizirao način nestručnog izvođenja radova kod postavljanja rampe za osobe sa invaliditetom i nije ničim dovodio u pitanje pravo osoba sa invaliditetom.

             Žalbena komisija također podsjeća uredništvo na potrebu korištenja korektnog govora kada je u pitanju predstavljanje osoba sa invaliditetom, a u skladu sa Kodeksom o načinu predstavljanja osoba s invaliditetom u medijima.


Vijeću za štampu u BiH obratio se g. Mirsad Đulbić, predsjednik Udruženja paraplegičara i oboljelih od dječije paralize i predsjedavajući Koordinacionog odbora  mirnodopskih invalida Zenice, povodom teksta "A gdje je logika: Na Odmutu urađen prilaz za invalidne osobe, zapostavljena druga pitanja?!", objavljenog na portalu 072info.com 11.01.2014. godine. 

U dostavljenoj žalbi, g. Đulbić navodi: "Mi, osobe sa invaliditetom, smatramo da ste ovom vijesti spustili se na samo dno ljudskosti. Taj tekst odudara od zvaničnih stavova i obaveza naše države, kao potpisnice UN Konvencije o pravima osoba sa invaliditetom. Ukratko, to je neprimjeren govor za koji se slobodno može kazati da je javno huškanje na diskriminaciju. Ovakvim vijestima, bolje reći huškanjem, krenule su sve nacionalističke i fašističke kampanje u svijetu, posljednjih stotinjak godina. Mi smo se teško izborili za svoju društvenu (socijalnu) uključenost i nećemo nikada dozvoliti nikome da poništava rezultate te borbe”. 


Žalbenik, također, navodi i sljedeće: "Vaš tekst je napravljen jednostrano, ustvari na bazi iskaza jedne osobe, koja stanuje u prizemlju i koja je već jednu betonsku kosu pristupnu ravan dala razbiti. E pa ovu neće maknuti ni za milimetar, jer je u svemu prema važećim zakonskim propisima, te uz saglasnost Kućnog savjeta zgrade sa 128 stanova i Urbanističku saglasnost nadležne opštinske službe. Ova kosa ravan je napravljena kao demontažna, za slučaj da Kućni savjet i nadležna opštinska služba budu iskazali želju za premještanjem na drugi položaj”.

Navodi se i: "U Vašem tekstu se koriste neprimjereni nazivi za osobe sa invaliditetom i nažalost vrši poređenje sa nošenjem namještaja! Molio bih Vas, kao predsjednik Udruženja paraplegičara i oboljelih od dječije paralize i kao predsjedavajući Koordinacionog odbora mirnodopskih invalida Zenica (KOUMI), da ovaj tekst uklonite i da objavite izvinjenje svim osobama sa invaliditetom uz navođenje objektivnih podataka i naravno imena i prezimena osobe koja Vas je 'informisala'".

Žalba g. Đulbića odnosi se na tekst objavljen u rubrici "Pištaljka", povodom izgradnje prilaza za lica sa invaliditetom, u kome je objavljeno: "Na adresu naše redakcije stiglo je pismo u kojem se stanar zgrade u ulici Bulevar Kulina bana IV obraća sa jednim pitanjem 'A gdje je logika?', osvrćući se na nedavno izvršene radove za osobe sa invaliditetom. Naime, riječ je o uređenom prilazu za osobe sa invaliditetom što je uistinu za pohvalu, ali se ipak prilikom izvođenja radova moralo obratiti pažnju i na druge okolnosti".

Također, navodi se i sljedeće: "Budući da su zapostavljena brojna pitanja ostalih stanara, ovi nelogični radovi izazvali su negodovanja stanara  a kojima se, kako su nam izjavili, niko nije obratio sa prijedlogom ili pitanjem za mišljenje o radovima koji se rade u zgradi gdje žive" kao i: 

"Izvedenim radovima postavljen je prilaz koji omogućava invalidnim osobama ulazak u zgradu ali se isti postavio na sredini stepenica ulaza u zgradu, tako je prohodnost ostalim stanarima ostala dosta uskraćena.  Kako ističu, ovim radovima onemogućen je prilaz dostavnim vozilima koja su se ranije mogla parkirati tik ispred ulaza u zgradu, a što je bila olakšavajuća okolnost prilikom unošenja namještaja i drugih kućanskih stvari. Pozdravljajući ovaj potez, stanari se jedino pitaju zašto se niko od njih nije prethodno obavijestio, te iz kojeg razloga su oni koji su vršili radove odlučili sve navedeno uraditi tačno na sredini stepeništa kada se sve moglo staviti na desnu ili pak lijevu stranu?!"


Žalbena komisija Vijeća za štampu u BiH, na sjednici održanoj 21.02.2014. godine, razmotrila je žalbu g. Mirsada Đulbića, tekst "A gdje je logika: Na Odmutu urađen prilaz za invalidne osobe, zapostavljena druga pitanja?!" od 11.01.2014. godine i zaključila da Kodeks za štampu i online medije BiH nije prekršen.

Žalbena komisija konstatuje da je autor teksta kritizirao način nestručnog izvođenja radova kod postavljanja rampe za osobe sa invaliditetom i nije ničim dovodio u pitanje pravo osoba sa invaliditetom.

      
Žalbena komisija također podsjeća uredništvo na potrebu korištenja korektnog govora kada je u pitanju predstavljanje osoba sa invaliditetom, a u skladu sa Kodeksom o načinu predstavljanja osoba s invaliditetom u medijima, link: http://www.mefmo.ba/ured-psspp/images/dokumenti/kodeks.pdf
Članovi/ce Žalbene komisije : Predsjedavajući, prof.dr Miodrag Živanović; sutkinja Nada Arsenić; doc.dr Enes Osmančević; urednik Fuad Kovačević, odvjetnica Nada Dalipagić, novinar Muhamed Jusić, dr sc. Zlatiborka Popov Momčinović i novinar Milan Šutalo.  
Predsjedavajući Žalbene komisije
prof.dr  Miodrag Živanović

